
Aningaasarsianit akileraarutit pillugit Inatsisartut inatsisaata allanngortinneqarnera pillugu 

Inatsisartut inatsisaat nr. xx, xx. xxx 2017-imeersoq. (Soraarnerussutisiaqalernissamut 

aningaasaatit Kalaallit Nunaanni angerlarsimaffeqartut akileraaruserneqartarnerat, 

soraarnerussutisiassanit naafferartumik annertoqqatigiimmik tunniunneqartartussanit 

soraarnerussutisiassanik nuussineq, akileraarutitigut sumut attuumassuteqarnermut 

tunngasut aamma avataaneersunut sulisussanut, Namminersorlutik Oqartussat sinnerlugit 

mittarfiliassanik suliaqartunut, ilanngaasiinnginnermi akileraarutinut aaqqissuussineq) 
 

(Aningaasaqarnermut Akileraartarnermullu Naalakkersuisoq) 

 

 

Takusinnaasakka naapertorlugit timmisartunut mittarfik, aqqusinernit allaanerungaanngilaq. 

Manissuussaaq, narlorissaaq takillunilu. Pisariinnerungunaraluarpoq imatorsuunngitsorli. 

Aallariartortarfik/tikittarfik allarpassuartulli illuuvoq immaqa pisariinnerulaarumaartoq mittarfinni 

timmisartunik mittunik aallartunillu nakkutiginnittarfeqaruni. Kisianni paasiuminaatsittupilussuuara 

sooq tamakku sanasinnaannginnerigut kalaallit suliffiutaat sanasoralugit. 

 

Pisariaqavissorpat ukiorpaalunni mittarfiit nutaat piginngikkaluarlugit 

inuusinnaakuttoorunaraluarpugut. Sooruna taama sukkatigisumik pisoqarusuttoq allaat 

avataaneersut sulisartorpassuit aaneqartariaqarlutik? Pitsaanerpaassagaluarpoq piffissanik 

aalajangersaasinnaasuugutta nunaqavissut sulliviutaat eqqissillutik ukiuni arlalinni 

sanasinnaanngorlugit. Taava aamma najukkatsinni piginnaaneqarnerulissagaluarpugut nunami 

maaniiginnartussanik mittarfiit naammassereerpata. Taamatuma kingorna allanik mittarfinnik 

sanasoqassanngikkaluarpat taava takorloorsinnaakuttoorpara piginnaanerit pigineqalersut allanut 

atorluakuttoorsinnaajumaartut. 

 

Namminernerullutik Oqartussaanerup maannakkullu Namminersorluni oqartussaanerup isumaa 

pinngorpoq ilaatigut G-60 politikkip naammagineqannginnera pissutaalluni taamanini 

sanaartortugassat annersaat danskinit maanga tikisitanit suliarineqarput uffa 

pitsaanerusimassagaluartoq kalaallit suliffissuaqarfiinik ineriartortitsisimasuugutta kalaallinillu 

håndværkerinik ilinniartitsilluta. Maannakkut uteqqippugut tamatumuuna mittarfiliorluta 

illuliunngiinnarluta. Akissarsiallu sumi inunngorsimaneq tunngavigalugu assigiinngissusillit 

atoqqilerlugit. Sanasut avataaneesut nunaqavissunut naleqqiullutik akileraarnikinneruppata taava 

minnerusumik akissarsialerneqarsinnaapput. Taava soormi kalaallinik sulisoqartoqassava? 

 

Uanga eqqarsartaasera naapertorlugu ataqatigiinngillat. Naalakkersuisut ajoraluartumik qinerpaat 

ataasiinnarmik inatsisissamut siunnersuusiorniarlutik peqataanik pensionisiassanut malittarisassat 

allanngortillugit. Pensionisiassanut malittarisassat naleqqussarnerat paasinarpoq, taamaakkaluartorli 

maanna naleqqussaasinnaajunnaarpugut peqataanik mittarfiliortut akileraarutissaannut 

malittarisassat allanngortissinnaassanngikkutsigit. Tamatuma aningaasanut inatsit aqqutigalugu akit 

assigiittussaatitaanerisa eqquteqqinneqarnerannut periuserineqartoq assigivallaaluatsiarpaa. Kikkut 

tamat oqartussaaqataanerat tunngavigalugu tamanna ajorpoq. 

 

Taamaattumik aalajangerpunga siunnersuut manna itigartinniarlugu. 

